Kishim shkuar te Shelgu, tek ai vendi ku lumi bën bërryl dhe pellgu i ujit thellohet aq sa mund të hidhesh kokëngulthi edhe nga maja e atij shelgut të moçëm e të lartë që ngrihet buzë lumit si trampolin
. Në fillim gjërat bëhen në të njëjtën kohë dhe në grup. Pasi shkojmë te Shelgu, heqim kanatjeret e pantallonat e shkurtëra e madje edhe mbathjet dhe ashtu lakuriq, siç na kanë bërë mamatë, kridhemi në ujin e ftohtë. Pasi freskohemi dhe lodhemi nga noti, dalim në rërë për t'u thekur. Pastaj, pasi dielli na i ka nxehur trupin, hidhemi përsëri në lumë. Dhe nga hera në herë, veprimet tona zënë e përzjehen, grupet shpërbëhen dhe secili bën siç i thotë radakja e vet dhe atë që ia ka qejfi: njëri ngjitet në majë të shelgut dhe hidhet në lumë kokëngulthi, një tjetër theket në rërë buzë lumit, një tjetër rend pas ndonjë zhuzhullaku, një tjetër hap një gropë në rërë dhe me të bën një burim për të pirë ujë dhe një tjetër shkon te gëmushat për të ngrënë manaferra.

� Vend i lartë prej nga mund të hidhesh me zhyt, në ujin e pishinës.





